Tre artikler av Helge Ødegård presenteres her:

Heim til jul 1939.

Rett før jul 1939 kom "Bjørkhaug til Ålesund med ein last kol. Vi kom frå England. Båten hadde hatt ein last med papirmasse frå Trøndelag til ein by på austkysten av England. Kol var returlast,vi skulle til Hommelvik og laste meir papirmasse for England. 

Litt historie: "Bjørkhaug" var frå Ålesund,den tilhøyrde Elling Aarseth. Dei fleste ombord var frå Ålesund eller distriktet rundt om. Frå Vartdal var tre stykker. Det var Johannes Kristoffersen (matros),Svein Sætre(fyrbøter) og eg (Helge Ødegård,dekksgut)

Då vi lasta kol i England såg det ut til jul i Ålesund. Men den som er på sjøen må rekne med mange" skjær i sjøen". Får du litt ruskever blir det forseinking. Vi måtte helst ikkje kome tidleg til Ålesund heller,då vart båten utlossa før jul. Men denne turen hadde vi full klaff. Trur det var kvelden før vesle-julafta vi kom til Ålesund.

Dei første som kom ombord var tollarane,litt beslag vart gjort. Men dei fann ikkje alt. Vi hadde kjøpt julegåver i England. Jungmannen og eg fekk nokre timar fri på lasteplassen. Vi gjekk inn på ein slik"sixpence store". Alt der kosta 6 pence. Pengeverdien var ikkje den same som i dag. Det var greitt å handle på slike plassar med faste prisar,då spesielt for den som ikkje kunne språket. Vi kunne ikkje engelsk nokon av oss to. Der på den "storen" var det berre å plukke det vi ville ha og betale i kassa på veg ut. Vi hadde litt problem med det engelske pengesystemet. Det med pund ,shilling og pence var ikkje lett. Handelen gjekk fint, vi fann ting som var passe til julegåver. 

No i dag vil nok folk lure på kva ein kunne få for 6 pence. Ja, pengane var meir verdt. Vi sjøfolk hadde krigstillegg. I fart på Nordsjøen var dette tillegget kr. 18- pr. døgn. Krigstillegget "dreia" frå vi gjekk frå Noreg til vi var tilbake. I dag verkar vel kr. 18- lite, men hyra mi som dekksgut var kr, 49,50 pr. månad. Krigstillegget var likt for alle, kr.18- for skipper, det same for dekksgut. Det må vere rett å minne om den risiko vi tok. Der var mange norske sjøfolk som hadde mist livet under krigsforlis den hausten. 

Då vi var fartøydd i Ålesund gjekk vi straks i gang med å gjere lukene klar for lossing. Vi ville gjerne ha alt klart i god tid før jul. Så dette med klargjering for lossing gjekk kvikt.

Vi tre frå Vartdal fekk fri i jula. Julafta reiste vi heim. Vi tok båten som gjekk til, Hareid, Hjørungavåg,Vartdal og vidare sørover. Der var nok ikkje rutebåt til Nordre-Vartdal,sidan vi som var derfrå tok den ruta. Då vi kom ombord i Ålesund var båten "tjåkka" full. Trur det var "Erik Jarl" som hadde ruta den dagen. Bør vel fortelje litt om dei forhold passasjerar i Møre Fylke hadde den tid. Dei som kom først ombord fekk lugar og sitteplass. Dei som kom seinare fylte opp på mellomdekk. Der på mellomdekk var der også ofte andre passasjerar. Hest, ku og sau vart også plassert der. Hestar, kyr, og oksar var vanleg fraktgods den tid. Det var ofte eit tidsfordriv å godsnakke med dyra på ein tur til byen. Dei som kom sist ombord vart dekkspassasjerar, når der var mange som reiste. Den dagen vart det dekksplass på oss tre frå Vartdal. Der var mange om måtte stå på dekk denne turen. Der var litt ly i akterkant av overbyggninga. Den som kom seg inn til skorsteinen fekk også litt varme frå den. Båtane var kolfyrte og der gjekk mykje varme opp skorsteinen. Det bles og regna, rett surver. Då vi kom til Eltrane fekk vi mykje sjø. Folk vart sjøsjuke og hang over rekka og spydde. Eg var vant til sjøen, så eg slapp den skamma. Eg huskar ei ung jente som hang over rekka og mata krabben. 

Då vi runda Eltren fekk vi ein sjø over dekk. Mange av oss fekk seg ei bløyte. Sjøen tok også med seg ein koffert. Det var den unge sjøsjuke jenta som åtte denne kofferten. Vi såg kofferten flaut bak båten, men ein kunne ikkje snu å forsøka å få tak i den. Jenta som miste kofferten stod der sorgfull og gret. Kan tenkje meg det var ei tjenestjente som hadde fått fri i jula. Ho hadde vel kjøpt julegåver til sysken,mor og far. Der for alt ho hadde kjøpt. I kofferten hadde ho nok også mesteparten av dei kler ho åtte. Jenta hadde vel spart i lang tid for å kjøpe ei lita gåve til sine nærmaste.

Då vi kom til Hareid og fekk folk i land der var det betre plass. No fekk vi sleppe under dekk,det var godt å kome inn i varmen. Vi fraus der på dekk. Folk hadde ikkje så varme kler å ha på seg i dei åra. På føtene hadde vi tynne sko, skoletter. støvletter og slikt var ikkje i handelen. Om der var hadde vi ikkje råd til å kjøpe.

Då vi kom til Vartdal tok Johannes og eg drosje til Nøre-Vartdal. Brukvisa var å gå dette stykket, men no var det jul.

Vi hadde berga unna"tolla" dei julegåvene vi hadde med frå England. Gåver frå det store utland vart sett pris på. Det var godt å få feire jul saman med slekt, venner og bygdafolk. Jula i Nøre-Vartdal vart feira på vanleg vis. Juletrefesten var 2. juledag. Treet var pynta med"glitter og stas". Ennå rådde dei gamle stearinlysa, vi hadde ikkje råd til elektriske lys. Att det gjekk bra med levande lys og så mykje folk--. 

Tredje juledag var det å kome seg tilbake til "Bjørkhaug" og jobben. Dei som ikkje kom heim til jul hadde hatt det godt. Der var mykje god mat og dei var innbodne til juletrefest. Trur det var frelserarmeen som inviterte.

Eg har hatt mange juler sidan 1939. Der er juler eg huskar, men mange er vekk. Frå denne jula eg skriv om er det vel den såre gråten frå jenta som miste kofferten sin som sit best minnet.

Langesund den 1. desember 1991

Trist 17. Mai.

Då eg las Fridtjof Nansen døydde 13. mai 1930 var det noko eg liksom huska, var ikkje sikker. Var det slik Nansen var gravlagd 17. Mai det året?. Eg tok fram leksikon og der står det ,Nansen vart gravlagd den 17. Mai 1930. Så 17. Mai 1930 vart ikkje feira slik vi var vant til åra før. Eg var 6 år, så det var nok ikkje så mange 17. maiar eg hadde delteke på. Men vi glede oss til 17. mai, gå i tog og ha leik og moro. 

Slik eg huskar det hadde eg fått min fyrste ”pistol” til denne datoen , ei full eske med knallbrev fekk eg også. Men eg fekk ikkje lov til å bruke denne pistolen eller knallbrev, det var denne gravferda.

Slik eg huskar det hadde vi ei samling på skulen, læraren fortalde om Fridtjof Nansen. Litt av det han fortalde var merkeleg nok kjent stoff. Far hadde ”Fram over Polhavet” i 2 bind, det hende han las for oss av dei bøkene, han fortalde vel også litt om denne namngjetne mannen. 

Eg lurer på om der var litt leik og moro seinare på dag då i 1930, men er ikkje sikker. Nei det er den pistolen og knallbrev eg ikkje fekk bruke som står i minne mitt.

Ja, vi hadde fem år då flaggstanga stod naken under krigen, då var nok også 17. Mai ein trist dag. Men vi tapte ikkje trua, vi såg fram til den dagen vi var fri og kunne feire 17.mai i fridom og dagen kom. 17.Mai 1945 visste vi kva fridom var.

                                              “ S/s Giskøy” ( Eit lite minne)

Jula 1959 feira eg i  Ghana ,eit land i Vest-Afrika  . Før i eldre tider vart landet kalla  “Gullkysten” . Dei vann ut mykje gull i dette landet, derfor namnet Landet var koloni under Britisk styre i lang tid.  Ghana vart det vi vil kallar eit fritt land  i 1958,  I kolonitida var Ghana eit forholdsvis rikt land,  i den nyare tid  skipa  dei ut diverse landbruksprodukt, mest kakao.   I eldre tid skipa dei  ut slavar,  slavehandel var god forretning for mange. Der  var også  nordmenn som deltok i slik handel . Danmark hadde  ein liten koloni  i  Ghana ”Accra” heitte den, der var  ei  lita festning  til forsvar. Der var fengsel  der  slavar  venta på skip som skulle føre dei  over Atlanterhavet , der dei vart selde på auksjoner. Vi veit der var mange  norske  sjøfolk  som deltok i denne slavetrafikken. 

 Ghana hadde stor valuta reserve før “fridommen” , men denne reserven minka fort då dei  fekk sjølvstyre  I Ghana er der 4 store stammer, der er 4 språk utanom engelsk, så engelsk  måtte dei fleste kunne.  

Dei fleste innfødde trudde det skulle bli stor rikdom for alle når dei kom seg fri frå dei engelske styret. Røyndommen vart litt annleis , det tok ikkje lang tid før det dei hadde av utanlands valuta var  brukt opp.  Vi høyrde dei mest fantasifulle historier  om kva pengene var brukt til. Noko var vel sant og litt var nok  det vi kan kalle skrøner. Men det nye styret var ikkje flink til  økonomisk styring. Vanleg folk fekk  ikkje den store rikdommen  dei trudde skulle 

kome når dei vart ein eigen  nasjon. Livsvilkåra vart helst verre for dei fleste, dei på toppen   av  styret  i den nye staten forsynte seg av den  statskassa dei tok over.

Giskøy” var ein eldre fiskebåt,  ein av dei få igjen med  dampmaskin . Det minka med sild  på norskekysten ,fiskeflåten var på leiting etter nye felt, vi skulle derfor  prøve  om der kunne  bli  brukbart  fiske på kysten av Vest-Afrika.  Det var litt spennande med ein slik tur til Vest- Afrika, eg var nett ferdig med maskinistskule i Ålesund. Fekk jobb som maskinist  på “Giskøy”,  den “gamle maskinisten” som hadde hatt denne jobben i mange år ville slutte.  “Giskøy” fekk fryseri og vart  gjort klar for varmare strøk, vifter i lugarer og diverse anna.  Litt annleis å drive fiske ved Island  enn  på kysten av Afrika med tropevarme.

“Giskøy” gjekk frå Ålesund i  august, første stopp Bergen , der komplimenterte vi diverse  vegn   og anna. På turen frå Ålesund til Bergen hadde mange av oss med familie, der var litt trongt ombord, svært varmt var det også .   

Frå Bergen gjekk turen til England ( Southampton ?), der var det bunkring, litt meir vegn og anna . Neste stopp var Las Palmas på Gran Canary , vi måtte bunkre olje for resten strekninga til Takoradi i Ghana.  Her i Las Palmas fekk vi ein frikveld. Der er stor forskjell på Gran Canary frå 1959 til 1998, turisttrafikken  var heller liten i 1959 nå er det turister dei lever av på den øya.  Frå Las Palmas gjekk  det “non stop” til Elfenbeinskysten . Turen langs kysten av Vest-Afrika med ein liten lav båt var  ei oppleving .  Sol og varme om dagen og  nesten vindstille .På nattevakta fann vi svært ofte flygefisk på dekk, sjølv på maskinrista  fann eg flygefisk ei natt. Nysteikt flygefisk smakar godt. Med temperatur på langt over 20 grader og stjerner i tusentall , det er netter som sit i minne ennå ,lang tid etterpå.  

Takoradi var største hamnebyen i Ghana før hamna i Tema vart ferdig. Vi vart stasjonert i Tema der var ny fiskerihamn ferdigbygd, ei flott hamn.

Ghana har ein heller lang kyst, men der er ingen skjergard. Milelange sandstrender der store bårer frå havet velter langt innover  stranda. Sjølv i godt ver er ofte  sjøen uroleg og skaper vanskar for dei lokale fiskarane.  Den tid (1959 ) var  det kanoen som vart brukt som fiskebåt,  kanoane var uthola av trestammer. Påhengsmotoren var så smått teken i bruk, men segl og årar var mest vanleg. Med god vind gjorde kanoane god fart, ”Giskøy” logga 9 knopp  på full fart, det hende kanoane drog forbi når børa  var passe.  Om bord på ein slik kano var der gjerne 8-10 mann, så dei var godt bemanna. Eg trur desse kanoane var bra sjøbåtar.  Framdrift i stille ver  var padleårar , segl  og når vinden var god.

Sildefisket påkysten av Ghana gav ikkkje gode resultat, så det avslutta etter ei tid. Men eg har mange gode minner frå den tid vi dreiv fiske i sol og varme, med badetemp. sjøen kvar dag.  

Jula var heller trist ”Giskøy” låg i opplag og alt var på det uvisse. Vi forsøkte å feire jul slik vi vart vant med,men heimlengselen var stor,så jula var heller litt trist. Skyfri himmel med mange stjerner hadde vi,men  ville heller ha litt snø og kulde saman med kone og barn. Nei jula 1959 var ikkje av dei beste juler eg har hatt. Må tilstå eg hdde heimlengsel. 

Det hender eg får spørsmål om skikk og bruk i Ghana,ja moralen er også av innteresse for folk . Moralen der i Ghana i 1959 var nesten slik som moralen er Norge i dag. Då i 1959 låste vi ikkje  utdøra  om dagen heime i Hjørungavåg om dagen, vi låste om kvelden. Verktøy kunne ligge ute,vi fann det igjen der vi la det frå oss.l Slikt gjekk ikkje i  Ghana, nei her måtte alt under ”lås og slå”.            Sexmoralen var lav og behagelig, slik den er i Noreg i dag(2011).      

So vi tek etter,dette er den nye tid med plus og minus.  I Ghana trudde folk  det  skulle bli rikdom og velstand for alle når Ghana vart eit ” eit fritt” land.  Men det vart ikkje berre rikdom og velstand på alle. For dei som hadde makta i denne nye staten vart der litt velstand. Dei forsynte segt litt av den ”kassa” som dei skulle dele med alle. I Ghana var der mange stammar, der var fire språk, så det var ikkje lett å styre landet. Skulle folk frå forskjellige stammer snakke saman gjekk det på engelsk. Tru og overtru var også ulik i stammene. Mange var kristne i Ghana, men der var også mange som trudde på andre makter. 

I lita hending vil eg ta med, det fortel vel ”itt om ”oss og dei” Vi hadde harpungever om bord, in dag harpunerete vi ein delfin. Vi forstod våre innfødte fiskarere likte dette dårleg. Men seinare forstod vi.  Der i Ghana hende det folk tok det nye liv  som delfin når dei døydde. Livet var ikkje slutt ved døyden, nei du kunne bli dyr eller fisk.  Bestemora til ein innfødt var død og  hadde blitt delfin, og nå spiste vi bestemora hans. Eg forstår godt han ikkje likte dette. Ikkje så greitt å komme til land med andre skikker og annen tru. Vi sat der og spiste bestemora til ein innfødt kammerat. Må sei matlysta minka, kokken løyvde mykje mat denne dagen. Vi skaut ikkje fleire delfinar. Livet etter døden er ikkje likt for alle. Vi trur våre kjære kjem til gud i himmelen. Han innfødde trudde bestemora vart delfin. Delfinne var på ein måte liksom littheilag for dei innfødde. For oss frå Sunnmøre var den mat. 

Må fortelje ein ting. Eg såg  Keisaren avEgypt, han var på besøk der i Ghana. Statsministeren  ville vise fram Tema denne nye hamna. So eg har sett ein keisar,dei er i fåtal i dag. Ja,keisaren måtte bryte av besøket i Ghana, der var opprør  heime. Ja, han var vistnok ikkje serlig velkomen heim,trur han kom i forvaring. Eg som var maskinist fekk ein varm velkomst då eg kom heim, so det er ikkje berre stas å vere keisar.

Vi vart ikkje rike på  penger denne turen, men vi vart rike på gode minner.  Trur det er turen til Ghana som sit best i minnet. Ja, ”Giskø”  var min siste stimbåt, nå vart det motor resten av mi tid som sjømann. Eg skuldar ofte motoren for min nedsette høyrsel. Vi motormaskiniser har dårleg høyrsel, dei fleste av oss.  

Trur dette blir mitt siste julebrev. Eg veit der er mange feil, husk det er ein gamal mann som er ”forfatter”. 

Langesund  12. november. 2011

